
Yangia anidakangma  : Tir Yimyim tir_yimyim tir yimyim

US envoys temi yimjung ken o jembitsü
tebilemba tajung lemsatep: Zelenskyy

US Open: Zheng, Gauff, Rybakina,
Zverev nunger quarter-i iogo

Chümoukedima nung Made in Nagaland Centre lapokogo

Dimapur, September 8, 2026
(TYO): Nagaland Governor
Nand Kishore Yadav-i September
8, 2026 nü YouthNet, 5th Mile,
Chümoukedima nung Made in
Nagaland Centre lapoktsüogo.

"Iba Centre ajanga Nagaland
nung purapitetba, shishilembaba,
sobaliba inyaksangshi aser
rongsen ajungkettsü. Nagaland
indang crafts, textiles,
agricultural products, food
traditions aser artistic
expressions ajanga tepok
mesütsü lenmang tesadem
lapoktsü" ta Governor Yadav-i
ashi.

"YouthNet ajanga iba mapa
inyakba atema tenüngsang
agütsür. Made in Nagaland ya
local producers aser larger
markets tsüngda apu alatsü
atema tenzük. 2018 küm Made
in Nagaland mezüngbuba sabang
tenzük aser idangji entrepreneurs
81 liasü saka tangbo
entrepreneurs 350 shi kümogo
aser Nagaland kübok district
balala nungi products 600 shi
kümogo" ta pai metetdaktsü.

Made in Nagaland ajanga
lanurtem, tetsürtem, MSMEs
aser yimtsüng nung alirtem dak
temulung agütsür. Asenoki
maneni lanurtem dang mapa
bushirtem masü saka mapa
adokertem asütsü ayongzüktsüla
ta Governor Yadav-isa ashi.

Paisa Nagaland sobaliba
senmang wazüka ayutsü nenshi
aser Made in Nagaland tenüng
tajung yangluteta ayutsü
ayongzük.

Chümoukedima ya Nagaland
asoshi tongtipang kishi ka lir aser

Dimapur den anasa lir. Anungji
iba Centre ya retail outlet ka dang
masü saka producers o
consumers, rural enterprises o
urban markets, aser traditional
knowledge o contemporary
design ajurutepdak ka asütsü
ayongzüker ta Governor Yadav-
isa ashi.

Industries and Commerce
Advisor aser YouthNet Founder
Hekani Jakhalu-ia Made in
Nagaland Centre amenokba
indang osang tatsüka lemsatep.

YouthNet ya 2006 küm
lanurtemi entrepreneurship tsütsü
tangatetba melenshidaktsütsü
atema tenzük. Sorkar mapa nung
dang metaloka melii mapa
inyaktsü maongkatem agütsütsü
ayongzüktsü atema iba maparen
tenzük ta Advisor Hekani-i ashi.

Mezüngbuba Made in
Nagaland Centre ya Kohima nung
2018 küm lapok aser
Chümoukedima centre ya
tasembuba lir. Iba centre ya lanur
Naga entrepreneurs tashi aser
inyaktetba sayutsü atema
tenzükba lir aser Nagaland nung
products tajung aliba ajungkettsü
atema lir ta lai ashi.

RAMP (Raising and
Accelerating MSME
Performance) Scheme ajanga
senotsü teyari agütsür aser iba
mapa ya Department of
Industries and Commerce ajanga
inyaker ta Hekani-isa ashi.

"Branding aser packaging
nung local entrepreneurs yaritsü
meranger aser parnok products
teimba ayoktsü atema nüngdakba
teyari agütsür" ta laisa ashi.

"YouthNet ajanga mapa tajung

inyakba atema tenüngsang
agütsür. Nagaland nung lanurtem
nem mapa inyaktsü maongka
agüha taküm melenshidaktsüba
ya mapa tajung lir" ta Advisor to
the Chief Minister of Nagaland
aser Chairman, IDAN, Abu
Metha-ia ashi.

Nagaland ya state tila ka dang
süaka linük renlokba nung tongti
shilem agir. Nagaland Legislative
Assembly-i Government
Resolution ka renemogo aser iba
ajanga India sorkar dang
Protected Area Permit (PAP)
meyipa repranger agientsü
mepishir. Iba ya tourism
ajungkettsü aser Nagaland
rongsenketzüng tashi aittsü
atema lir ta Mehta-i ashi.

Prime Minister Narendra
Modi-i North East
renlokdaktsütsü alizüng ayuba
atema tenüngsang agütsür aser
Made in Nagaland Centre amala
maparen ajanga lanurtem tashi
itdaktsür aser Nagaland renloktsü
nükjidong den puteper ta pai ashi.

Iba sentong nung Director &
Chief Functionary, YouthNet,
Nuneseno Chase-i tesentepertem
pelaa agizük aser sentong
tembangba sülen Governor
Yadav-i Made in Nagaland
Centre aser Training Institute
sema senzü.

Iba sentong nungsa Urban
Development & Municipal Affairs
Advisor Zhaleo Rio; Social
Welfare Advisor Wangpang
Konyak; MLA Benei M. Lamthiu
aser District Administration
ketdangsürtem, YouthNet
members, entrepreneurs aser
tangartem aden.

Pfutsero nung Clean Election Campaign tenzükogo

Dimapur, September 8, 2026
(TYO): Luxembourg nung mapa
agütsütsü nangzüka nisung ka
dang nungi Rs 1.5 lakh meshia
agir ka Dimapur Police-i puogo.

Iba nisung ya arishi küm 62
tain Tarun Lachmandas Ramnani
lir aser pai telok balala nung
ketdangsürtem ama jilu benshia
ashioktsü ta Dy. Commissioner
of Police (Crime)/ PRO,
Dimapur-i sangdong ka nung
ashi.

Ramnani-i pa ya "District
President of Dimapur East
Nagaland Anti-Corruption
(ORG)" ta ashi aser nisung ka
dang Luxembourg nung mapa
agütsütsü nangzük.

January 15 nü Ramnani-i iba
nisung dang nungi Rs 1.5 lakh

meshi aser senji mapa atema
inyaksangshi nung amshitsü
nüngdaker ta ashi. Iba sülen pai
"Mama Shelter Luxembourg"
tenüng nung taila kulikaket ka
agütsü aser  placement
renemtsü atema ano Rs 1 lakh
meshi.

Dimapur Police-i Ramnani
apudang pa ket nung "CBI
(Central Bureau of Intelligence)"
indang identification card ka
angu. Iba nung pa ya CBI indang
"Nagaland State Director" ta
zülua liasü.

Tarun Lachmandas Ramnani
ajanga ano kar danga ashiokja lira
East Police Station, Dimapur den
Contact No. 7085055020 ajanga
tongtepratepang ta Dimapur
Police-i metetdaktsüogo.

Dimapur, September 8, 2026
(TYO): Governor Nand Kishore
Yadav-i September 8, 2026 nü
State Institute of Hotel
Management (SIHM), Dimapur
semdanga kaketshirtem aser
tesayurtem den ajurutepa
sensaksem mapang agia liasü.

Governor Yadav-i parnok den
jembidang hospitality ya industry
ka dang masü saka nisungtem
pelashishia agizükba, parnok
nüngdaktem angatetba,
akhümtsübuba aser kodanga
mamatsü ajangshidaktsütsü
indang lir ta ashi.

Nagaland tobur ajungba, ali

rongsen akaba, sobaliba tajung
aliba, achiajem balaka aser
sobaliba senmang temeyoktep
ajanga tourism maparen inyaktsü
tesadem lir ta paisa ashi.

Nagaland hospitality sector
nung lanurtem jungjunga
anitettsüla aser SIHM
kaketshirtemi sorkar mapa dak
alia entrepreneurship nung
temulung agütsütsü ayongzüker.
Nenok ya mapa bushirtem masü
saka mapa agütsürtem asütsüla
aser ibaji restaurants, cafés,
homestays, catering businesses
aser tourism ventures tenzükba
ajanga inyaktettsü ta Governor

Dimapur, September 8, 2026
(TYO): September 8, 2026 nü
Chakhesang Clean Election
Movement-i Clean Election
campaign tenzükogo.

Iba sentong ya Pioneers'
Complex, Mission Centre, T.
Chikri, Pfutsero nung agi aser
Chakhesang Baptist Church
Council Executive Secretary
Rev. Dr. Chekrovei Cho-o ajanga
campaign tenzüktsü.

CCEM Committee ya
chairman Rev. Dr. Kuzhopoyo
Tunyi lenisüba kübok inyaker
aser CBCC-i pusema nungiter.

"Chakhesang nungeri mapang
kabo akanga noktakba aser
ochishiba indang jembi saka
tanübo tim masüba agi süngogo.
Ajisüaka, nübortemi temulung
meyiptsüla aser kechi shitak aji
inyaktsüla" ta Executive
Secretary Chekrovei Cho-o-i
ashi.

Nagaland Legal Services
Authority nung Member
Secretary Neiko Akami-i legal
awareness on clean election
indang jembidang Representation

of People Act, 1954 kübok
elections agiyim indang lemsatep.

CCEM ya 2017 nungi tenzük
saka iba ya masüdang nungi
district nung clean election
campaigns agiyonga aruogo ta
Rev. Dr. Kuzhopoyo Tunyi-i ashi.

Iba movement ya shinga
tsütsü shir meinyaker aser
tongtipang nükjidong kaji
election mapang votes alizükba
aser ayokba anema noktaker ta
pai ashi.

Iba sentong nung Chakhesang
Baptist Church Council
President Rev. Dr. Vevo Phesao-
i Chokri-Chakhesang oshi nung
Clean Election ken sayatsü.
NBCC ajanga Clean Election
Movement tenzükdang iba ken
Nagamese version sayaogo.

Iba sentong nung Chakhesang
Public Organisation President
Vezuhu Keyho, Chakhesang
Mothers' Association President
Zhonelu Tunyi, Chakhesang
Youth Front President Kevesa
Khamo aser Chakhesang
Students' Union President Povozo
Soho nungeria o tatsütsü jembi.

Yadav-isa ashi.
Paisa SIHM aser hotels,

resorts, restaurants o tourism
organizations tsüngda amalitep
tajung yur inyaka aotsü
ayongzük.

Nagaland ajanga küm piyong
homestays, eco-tourism,
culinary aser cultural tourism
ajanga community-based
tourism inyaktsüla ta Governor
Yadav-isa ashi.

Iba sentong agiba sülen
Governor Yadav-i State Institute
of Hotel Management (SIHM),
Dimapur nung süngdong ka
tema yutsü.

Nagaland Governor-i SIHM Dimapur semdang

Dimapur Police-i ashikülaker ka apu

Nagaland nung Rashtriya Poshan Maah 2026 mungogo

Dimapur, Rongjui/Sept. 08
(TYO): Khuzama Village
kübok tsünglanglen ayong ka
nung mejangjaba nisung
tasümang ka nguteta lir, ta
September 7, 2026 nü telephone
ajanga osang ka Khuzama
Police Station, Kohima dangi
arua liasü, ta Kohima Police
sangdong ka ajanga ashi.

Osang angazükba sülen
police team ka iba tesemi ao
aser tasümang ya angu.
Nisungba ya jangjatettsü asoshi
ozüng agi melaba ama
nüngdakba maparen ajak inyak,
ajisüaka mejangjatet.

Iba sülen tasümang ya
wazüka ayutsü aser jangjatettsü
atema Morgue nung bener arua

yua lir.
Nisungba ya arishi küm 40-

45 tsüngta asütsü, tar feet 5-5.2
shi aser temeyong nung keri ana
aser tekong nung necklace
chain inoka lir.

Iba dak sendakba nung
Kohima Police-i nüburtem dang
iba nisungba jangjatetba nung
yaritsü ayongzükogo.

Nisungba meteta alir mesüra
kinunger/meteta alir kari nisung
samar aliba osang lemsatepa
lira, Officer-in-Charge,
Khuzama Police Station den
mobile number 6009308089 /
9774000666 ajanga
tongteprateptsü ayongzüker, ta
Kohima Police sangdong
ajangasa ashi.

Khuzama yimtsüng nung mejang-
jaba nisung tasümang ka nguteta lir

Dimapur, Rongjui/Sept. 08
(TYO): Linük ajunga den
külemi Nagaland nunga
"Hamari Anganwadi, Hamari
Jimmedari" (Our Anganwadi,
Our Responsibility) omen
kübok 9th Rashtriya Poshan
Maah 2026 amunger.

Ita piyong campaign ya
chiyongtsü peria manguba,
chiyongtsü achi-ajemba nung
tashi itshiba, tetsü indang
health, tanur anepaluba aser
early childhood development
tebilemtsü asoshi ajak külemi
inyakba nung linük-i temulung
agütsü tali jangjadakja agitsü.

POSHAN Abhiyaan kübok
'coordinated national platform'
ka ama tenzükba Poshan
Maah ya küm shia September
ita munga nüburtem anidena
mashisa tetsü, nubentsür, tanur,
teinlonglong aser kibong tem
chiyongtsü ta jung achi-
ajemtsü, temang anepalutsü
yimya tali jangjadaktsütsü
asoshi lir.

India nung maneni nutrition
mapa inyakba ajanga nutrition
tajungba kümdaktsütsü atema

calorie peria anguba dang masü
saka chiyongtsü tabu balala
aser pei a liba tesem nung
anguba chiyongtsütem
nüngdaker ta angatetdaktsür.

Nagaland nung Depatment
of Social Welfare-i Health &
Family Welfare, School
Education,  Agriculture,
Horticulture, NSRLM-RD,
AYUSH, local administration
aser community institutions
den lungjemer tesem balala
nung iba sentong ayongzüker.
Iba campaign yagi Anganwadi
Centres tem nüburtemi anir
inyaksangshiba nung tiyong
südaktsür, nüburtem kibur
akumba tashi itshitsür, service
tajungba agütsür aser ochi nung
inyakdaktsür.

State campaign mapang
Dietary Diversity & Adequate
Protein; Fresh Hot Cooked
Meals at Anganwadi Centres;
Community Ownership &
Accountability; Nutrition and
Early Stimulation for Childhood
Development; aser Pradhan
Mantri Matru Vandana Yojana
(PMMVY) küm ter ajungba

nung rangloktsü.
Iba mapang pei aliba tesem

nung anguba chiyongtsü
tajungtem ajungkettsü,
chiyongtsü yangluba yimya
sayutsü,  Poshan Melas,
protein-rich food campaigns,
hopta shia chiyongtsü menu
melenshiba aser Hot Cooked
Meal aser chiyongtsü
tendangba sessions tem alitsü.

Anganwadi Management
Committees, SNP Menu
Boards, Mothers' Committees
aser local institutions ajanga
nüburtemi shilem agiba tashi
itshitsü aser nutrition services
nung tali ochi ashitsü aser
ketdang asütsü.

Kasa mapang PMMVY
nung tali rangloktsü, koba India
nung flagship maternity benefit
programme ka lir. Nagaland
nunga temsüa alirtem
jangjatettsü aser awareness
agütsütsü,  registration,
verification aser Direct
Benefit Transfers nung yaritsü
aser 'maternal nutrition' aser
'health-seeking behavior'
temaba jenjangi ajungkettsü.

Dimapur, Rongjui/Sept. 08
(TYO): Jana tulu adokdaktsür
nem jana tajungba nung
ketdangsütsü asoshi yimya
balala angatetdaktsütsü
nükjidong nung anogo ka Bulk
Waste Generators (BWGs)
indang workshop September 8,
2026 nü Deputy Commissioner,
Chümoukedima indang office
nung ayongzüka liasü. Iba
workshop nung Shreyansee Jain,
IAS, SDO Chümoukedima
menden liasü.

Deputy Commissioner,
Chümoukedima, Polan John,
NCS ajanga sentong nung pela
agizükba o jembidang Solid
Waste Management nung ajaki
khuret abentsü aser stakeholders
ajunga aser talisa Bulk Waste
Generators (BWGs) tem dang
lungjemer tajungba nung jana
ketdang asütsü aser Supreme
Court-i tuyuba ama aser Solid
Waste Management Rules, 2026
nung aliba ama inyaktsü
ayongzüka liasü.

Chümoukedima nung

Chümoukedima nung Bulk Waste Generators indang workshop agi

jangjateta aliba BWGs den
sentong nung jembidang, solid
waste management ya sanitary
workers kisüng tebilemtsü masü
saka kija, kibong, institutions aser
establishments ajunga indang
arok tebilemtsü lir, ta DC-i ashi.

Supreme Court-i ajitetba
athishia jembidang, libajen
wazüka ayutsü ya nüburtem
mapa ta Article 51A(g) nung
shia lir aser libajen müreka alir
junga ayutsü temeden ya Article
21 kübok takum alitsü temeden
sen sendaktepa lir, ta pai ashi.

Yanglushir aliba Solid Waste
Management Rules, 2026 yagi
urban aser rural areas awajemer,
ta DC-i metetdaktsü. Kija aser
institutions temi jana bensaa
ayutsü aser tim ketdangsür nem
agütsütsü ozüng nung shia lir, ta
ashi.

Build-up area  20,000 square
metres, anogo shi tzü  40,000
litres shi agir mesüra anogoshi
jana tuozük seret 100 shi
adokdaktsüba establishments
tem BWG category nun gaiter,

ta pai ashi.
Jangjateta aliba BWGs temi

pei tesem nung nüngdakba
w a s t e - m a n a g e m e n t
infrastructure yanglua jana tim
yimya nung ketdang asütsüla,
online register asütsüla aser
compliance reports agütsütsüla.
Item tesemtem ya ketdangsür
temi semdangtsü, ta DC
Chümoukedima-i ashi.

DC-i talisa BWGs temi jana
tayi ketdangsütsü nüngdakba
indang ashi aser tim departments
aser Nagaland Pollution Control
Board (NPCB) ajanga technical
teyari agütsütsü, ta shia liasü.

Aibelener dang "Polluter
Pays" principle aser tanga ozüng
kübok temerenshi agütsütsü.
Tashi manger indang electricity
aser water supply agientsütsü
aser ano tapet mera agitsü, ta pai
ashi.

Technical session nung
NPCB nungi Yanathung Kithan
(Environmental Scientist "B")
ajanga jembi aser lokti
sensaksemba mapang agia liasü.

Dimapur, Rongjui/Sept. 08
(TYO): Higher education nung
lungjemba tashi itshitsü aser
Nagaland nungi kaketshirtem
shisaluyim tajung agütsüba
ulushitsü atema Investment &
Development Authority of
Nagaland (IDAN) aser St. Pauls
College, Bengaluru tsüngta
Memorandum of Understanding
(MoU) ka zülutepa liasü.

MoU nungya Father Dr.
Thomas MJ, Principal, St. Pauls
College, Bengaluru, aser Vineet
Kumar, IAS, Additional
Secretary, Investment &
Development Authority of
Nagaland nati meyongnem agüja
liasü.

Iba telungjem ya ajanga
education, research aser
innovation nung capacity building
ajungkettsü aser talisa Nagaland
nungi takok tajung anguba
kaketshir nem St. Pauls College-
IDAN Scholarship Programme
ajanga higher education nung
maongka tajungba agütsüba
nung rangloktsü.

Iba tezüngzüktep kübok St.
Pauls College yagi 'Future
Achievers Scholarship Program'
ajanga scholarship agütsütsü,
kong undergraduate aser
postgraduate programmes balala

nung menden 160 nung 50%
tuition-fee scholarships
agütsütsü.

Programmes tem nungya
Journalism, Psychology, English,
Political Science, Film Making
and Photography, Civil Service
Coaching, Computer Science,
Business Analytics, Aviation and
Logistics, Business
Administration, Commerce,
Computer Applications,
Journalism and Mass
Communication, Psychology
aser ano aika lir.

Iba scholarship inyakyim
nükjidong ya Nagaland nungi
temsüa aliba kaketshir nem St.
Pauls College, Bengaluru nung
adacemic aser professional
tsütsü lenmang tesademba aser
timba agütsütsü asoshi lir.
Temsüa aliba kaketshirtem ya
admission aser scholarship
criteria nung ajemdaker shimtsü
aser IDAN ajanga osang
prokshia state nungi kaketshirtem
indang applications asadangba
nung yariteptsü.

MoU yagi iba scholarship
programme kübok admission
agia aliba kaketshir asoshi
college indang campus nung taa
agia anisüngzükdak tesem
agütsütsü.

IDAN aser St. Pauls College,
Bengaluru tsüngta MoU zülutep

CMO Longleng, Dr. Thungchanpeni Patton den staff tem
Longleng nung September 7, 2026 nü National Eye Donation
Fortnight mapang tangokba noksa ka yangi angur.

Patna,  September 08
(Agencies): Bihar nung
tzümetsüng tensa tamajungba
küma district 13 kübok nisung
lakh 34 dak tai kongshiogo, ta
ketdangsertemi metetdaktsü.

Mongolbarnü Bhagalpur
distr ict  kübok Sultanganj
nungbo Ganga ayong nung tzü
level "flood mark" adenogo, ta
ketdangsertemi metetdaktsü.

Mongolbarnep Bhagalpur
district  kübok Kharik
Raghopur kiyong nung rong
tilaka meküp,  saka State
Disaster Relief Force (SDRF)
sepaitemi rong nung aliba
nisung 10 prongla kümzükogo,
ta  ketdangser temi
metetdaktsü.

Bihar nung district 13 kübok
yim 480 nung tzümetsüng agi
nisung lakh 34.31 kongshiogo
aser item districts rongnung
Patna, Bhagalpur, Vaishali,
Saran, Begusarai, Khagaria

aser Munger district tem
densema lir.

Bihar Meteorological
Service Centre-i ashiba agi,
September ita tenzükba sülen
tang tashi nung state nung
tzünglu 79.6 mm aruogo aser
ibaji normal dang nungi shilem
31 agi tali lir.

Disaster  Management
Department-i sangdong ka
ajanga,  "September  8 nü
anepdang 8:00 ako nung
Bhagalpur kübok Sultanganj
nung Ganga ayong nung tzü
metre 36.80 liasü aser ibaji
tamalen (August 17, 2021)
record- Highest Flood Level
(HFL) 36.75 dang nungi tali
lir," ta metetdaktsü.

Bihar nung Gandak, Kosi,
Budhi Gandak,  Ganga,
Punpun,  Bagmati aser
Ghaghra densema ayong aika
nung tzü 'danger mark level'
nung yimdar.

"Tang district balala nung
community kitchen 432
amenoka tzümetsüng agi
kongshirtem nem chiyungtsü
agütsüdar. Iba dak alia relief
camp 14 amenoka tzümestüng
agi kongshir tem nem
tejenokdak, chiyungtsü aser
medical teyari agütsüdar," ta
kasa sangdong nung shia lir.

Tang tashi nung tzümetsüng
agi kongshiba nüburtem nem
polythene sheets lakh 1.29 aser
dry ration packets 22,900 lema
agütsüogo.

State tesem balala nung
rong 1,832 amshia nisung
belenba aser  kümzükba
maparen inyakdar aser kiset
shiruru atema chiyungtsü seret
314,200 agütsüogo, ta Disaster
Management Department-i
metetdaktsü.

District balala nung SDRF
team 27 aser NDRF team 10
lemzükja lir.

India aser China sepaitemi arrtsü
dak sendakba ken otem jembi

Bihar nung tzümetsüng agi nisung lakh 34 dak tali kongshiogo
New Delhi, Rongjui/
September 08 (Agencies):
India aser China sepai tongti
ketdangsertemi tang mezüng
high-level commanders senden
mena arrtsü dak sendakba ken
o jembiogo, ta Mongolbarnü
Ministry of External Affairs
(MEA)-i metetdaktsü.

Tawa National Security
Advisor (NSA), Ajit Doval-i
China Foreign Minister Wang Yi
den Special Representatives
(SR) senden amenba mapang
nung arrtsülen sepaitem ajema
akümtsü, arrtsülen amalitepa
alitsü aser Line of Actual
Control (LAC) nung yimjung
alitsü atema jembia liasü.

MEA otongdar, Randhir
Jaiswal-i, September 6 nü
Arunachal Pradesh kübok
Wacha nung Senior Highest
Military Commander-Level Flag
senden amen aser September 7
nü China tsütsülen Damai nung
tanabuba senden amen, ta
metetdaktsü.

Arunachal Pradesh kübok
Upper Subansiri region nung
aliba LAC nung sepaitem aika
adenshiba mapang nung linük
ana nungi tongti ketdangsertem
senden amen.

Osangbenertem den

jembidang Jaiswal-i, "Yaküm
August ita nung aser taküm
August ita nung India aser
China naprongla nungi Special
Representatives senden
amenba mapang telemtetba
agibatem aser taküm May ita
nung Beijing nung aser August
ita nung India nung Working
Mechanism for Consultation &
Coordination senden nung
telemtetbatem agiba sülen
maneni September 6 nü
mezüngbuba Senior Highest
Military Commander-Level Flag
senden Arunachal Pradesh
kübok Wacha nung amen, aser
tanabuba sendenji September 7
nü China tsütsülen Damai nung
amen," ta metetdaktsü.

Jaiswal-isa, China aser India
na tsüngda tesendaktep
tajungba kümdar, ta
metetdaktsü.

SR senden nungji Doval-i,
linük anapronglai arrtsülen
yimjung alitsü atema inyakba
ajanga linük ana tsüngda
tesendaktep tajungba akümer, ta
ashi.

Arrtsülen ken o jembitsü
atema SRs ji Doval aser Wang
na lir. India aser China arrtsülen
mangatettep bentettsü atema
2003 küm nungi ken o jembia arur.

September 08, 2026 nü Patna nung aliba Punpun ayong nung tzü tali metsüngba sülen
tanurtemi rong ka amshia tzümetsüng aliba tesem toktsür aoba noksa nung angur.

September 08, 2026 nü Srinagar nung National Conference lenirtemi party tentetsang,
Sheikh Muhammad Abdullah sür küm 44 ajungba anogomong nung asür nem akhüm
agütsüba noksa nung angur.

New Delhi, September 08
(Agencies): Myanmar nung
India anemba teloktem nem
training agütsüba atema
National Investigation Agency
(NIA)-i America nunger ka
aser  Ukraine nunger trok
anema Unlawful Activities
(Prevention) Act kübok ken o
benokogo.

Mongolbarnü Delhi nung
aliba special NIA court nung
NIA-i Immigration and
Foreigners Act kübok Sections
21 aser 23 benok.

NIA atema ken o jembitsür
Special Public Prosecutor,
Rahul Tyagi-i court dang,
agency-i iba chargesheet nung
UAPA kübok aliba sections
inoksema mali, ajisüaka maneni
bushisüngdangtsü atema
UAPA kübok aliba sections
züngoktsü, ta metetdaktsü.

Paisa, UAPA kübok aibelen
lira NIA-i chargesheet tali
benoktsüa akok, ta

metetdaktsü.
NIA-i UAPA kübok Arrla 18

nung ajemdaker America nunger
Matthew Aaron VanDyke den
Ukraine nunger trok Hurba
Petro, Slyviak Taras, Ivan
Sukmanovskyi, Stefankiv
Marian, Honcharuk Maksim
aser Kaminskyi Viktor nunger
anema ken o benoka puogo.

Iba Arrla ya kiralongratsü
atema asalentong yangluba
aser  kiralongra camps
ayongzüka agiba dak sendakba
Arrla lir.

VanDyke ya taküm March
ita nung Kolkata airport nung
lia apu aser Ukraine nunger
trokji Delhi aser Lucknow
nung aliba airports nung apu.

NIA-i court dang, parnok
tenetpronglaji ozüng alema
Mizoram telungi aiba sülen
Myanmar-i ao, aser yangji
parnoki Ethnic Armed Groups
(EAGs) nem training agütsü, ta
metetdaktsü.

New Delhi, Rongjui/
September 08 (Agencies):
October 6 nü assembly menden
pongu aser Lok Sabha menden
ka atema by election agitsü aser
October 9 nü vote azüngtsü, ta
Election Commission of India-i
metetdaktsü.

Assembly menden ponguji
West Bengal kübok Nandigram
aser Rejinagar na, Tamil Nadu
kübok Dharapuram aser
Madurantakam na aser
Puducherry kübok
Thattanchavady menden lir. Iba
dak alia kasa anogo nung Assam
kübok Nagaon Lok Sabha
constituency nung by election

agitsü, ta EC-isa metetdaktsü.
Bengal kübok Nandigram

Assembly menden ya BJP lenir
Suvendu Adhikari-i azüngtetja
liasü. 2026 Assembly election
nung Suvendu-i iba menden
nung takok angu. 2021 küm
election nunga pai iba menden
nung taoba mapang West
Bengal Chief Minister Mamata
Banerjee madak takok ngua
liasü.

Ano Rejinagar menden ya
MLA Humayun Kabir-i iba
constituency nungi anenba
ajanga azüngteta liasü. Assam
nung Nagaon Lok Sabha
menden ya assembly election

jakdang Pradyut Bordoloi-i
azüngtettsü. Iba sülen pai BJP
nung aden.

EC-i, "By election atema
polling stations nung EVMs
aser VVPATs naprong
amshitsü. Election tajungtiba
nung agitettsü atema EVMs
peria lemzüktsüogo aser
nüngdakba maparen ajak
inyakogo," ta metetdaktsü.

ECI-i, "Election agitsü aliba
districts mesüra assembly
election agitsü aliba tesem
ajak nung tang nungi tenzüka
Model Code of Conduct
(MCC) mapa küma benoker,"
ta metetdaktsü.

State 3 nung assembly menden 5 atema by election agitsü

NIA-i America nunger ka aser Ukraine
nunger trok anema ken o benok

September 08, 2026 nü Vadodara nung terenlok project
balala semzüktsütsü atema Ato kilonser, Narendra Modi
arudang telok kati pa agizükba noksa nung angur.

Ajak auer, tapur mali !

Iba Olemsabang nung lemsaba ken-o aser shisatsü ya iba ocet züluri
bilemba ken-o ama tazüngeri angateta agitsü mepishir

Nagaland ya auer lima kümogo. Iba jagi kidang nungi
electric light wire mesanga aliba dena atsüzüka
bener aoer aser kima yin oset tilaka ayu majung,

anepdang ayubaji nikongdangbo makatsü aser aonung
ayubaji anepdangbo samar alitsü. Aji oda, kima yimdong
ajak nung auer tasüng, saka auertemji apur mali, kechiyong
ajak auer kümer yimti yimdong anükertema mali kümogo.
Kasaji, yimten nunga yimkong senpong amertemi anir auyar,
anungji senpong anüker mali, ajak auer dang küma omaogo.
Aji oda, Nagaland to Khristan lima ka masü, auer lima ka
kümogo. Ashiko, asenok aikatibo memetettsü aser
mereprangtettsüa akok saka tangaribo yamaji repranger,
anungji Nagaland nung yimsüsür nungi tenzüker nütsüng
nübo ajak auer ‘list’ nungji züngsemer. Aji tesüngmangtsüka
aser taaktsüka lir. Ajisüaka, aueri kodaser auyaba mapa nung
aaktsü, aakseta bilemtsü asünungbo tamasayongi
mauyatsü. Ibayongji,Nagaland nungbo government mapa
nung inyakertemi nübortem libaliru jenjang tajungba
kümdaktsütsü asoshi asa-lendong tajung atonga
anepalutsür masü saka pei agitsü aser pei akatsüba indang
dang bilema inyakba angur. Aji oda, asenok sür külen
obendangdak aseni akhümli nung inyakba mapatem ajak
jungkai adoka sayur ta jembiba amato, Nagaland
government kübok aliba department-tem file ajak lapoka
reprangdanga odangra, kodanga senjang kata teyari
mengudangba nisung meyirijang ta masü saka lakh aika
tenüng senotsü teyari agizüka agiba ama angutsü. Kasaji,
temang shitak abensaa alirtem dena, ashiko, matamabensar
kümdaktsür teyari agizüka agiba tenüngtema alitsüa akok.
Aji oda, tetsür tanur, tantsür tambur aser shirangertem aika
tiyazü nung tenüng amshia teyari agütsüba auer mapatema
angutsü. Itemji dang masü saka lenmang meyanglu ser
yanglur ama, kiojen meyanglutsü ser yanglur ama,
osettsüset aser jangotsü magütsü ser agütsür ama sayuba
tenüngtem aika auertemi inyakba alitsü. Atangji. item
auyaba sen jagi election nung vote alir, anungji nübortemibo
aji pei sen agi pei vote ayoker ta memetet saka pei meyong
sen agi pei bang nembanga ayur. Aji kanga temenünütsüka
aser angatetra kanga tejashitsüka lir. Aji oda, auertemi asen
meyong senotsü auyaa bener orr meyipa aruagi, idak nung
jagi asen dang temeim sayua asen timtem mapang teyari
tilaka agütsütsüa akok, arogo tenla ki asüba nung tenla
tuluka agütsütsüa akok, arogo mission mapa nunga meranga
tenlatsüa akok, yimtak aser kiyong nung yimkong sentepdak
ki ka yanglutsütsüa akok. Item jagi asenok auer tilatembo
tepelashi. Aji oda, tangang ano, lanurtem sayisapong nung
ajungketsü atema ‘Khelo India’ sentong nung asayadak ki
ka sen crore asemshi endoka yimten yimsüsür ka ki kima
yanglur, ano ajia tangari masü Chief minister-iang
semzüktzüba mapaji kechi mapaa ta ashitsü ? Iba ama
ochimashi mapa inyakbaji shibai aputsü ? Ibaji dang masü
saka Nagaland nung alirtem alima lendong nungi kümzüktsü
asoshi tanga masü, ajia ‘Disaster Management’ sen nungi
lemzüktsüba sen kongi aoer memeteti samaba sen tebushir
mali akümba state nung ya, auer tetsüti kwi aser techanu
kwibo alitsü amai bilemer ? Item auertemji anüktsü aser
bushia aputsü atema ayuba azütema Nagaland nungbo
tasanga masanger, kechiyong parnoka auertem den
kinunger aser medemer ama küma auyaba sen agi temoatsü
kümer lemsateper, Item ajakji ano arogo nungersa, anungji
asenok arogo nunga mauyatsü indangbo tejembi majung
kümogo, kechiyong mapeter. Aji oda, nübortem nem tilaka
auyadaktsür, tulurtemi tanüngba ajak okzüka auyar ola
madok anak auyi chia kazürtemji asenok Nagaland nung
alir Naga nungertem lir. Item rongnungjia, ashiko, asen
kinungertemsa teimba aser takoksa tuluba ngua alitsü südi.
Iba timtem nungi asenok nüchi akümtsü asoshi, joko,
asenoki mauya aremtettsüla !

Ni English kanga jungabo mashibapur anungji aiben English
dictionary nung tetezü aser spelling reprangtsüsa akumer, Künah
tanü asüngbo Goggle nungsa repranger. Onok mapang
undergraduate degree küm asem, Part I küm ana aser Part II küm
ka ta azüng. B. Sc. Part I nung English paper ka azüng saka Part II
nungbo English magi, medensür Yimtsüng primary school aser
M.E. School nung zünga atu, anungji High Schooli aidang English
mejembiteti liasü. Aji oda ni tangang English bushiba angazükba
mapang anungji Temeshi Lai ya English Bible KJV, NKJV, NASB,
ESV, NRSV etc amahla den medemdanga azünger. Medemdanga
zünga aodang English nung shia aliba amah masü Ao nung
meshidak meyepzükba noklang aika ajeteter saka ajetetba
aibelenbademji züludenabo meyukha. Lai tekongdem nung ojang
aser oren tai meyepzüka alibajibo oda ken doktsüdi saka Kaket
tenüng ah tai meyepzükba dem karh yangi lemsahtepner.

Tamasa, Tasen Lai nung James ta aliba ya kodaser Yakob ta
meyepzük? James ji nisung tenüng, proper noun anungji
temeyepzüktsü kecha maket. Kü passport nung kü tenung koma
zülua lirh alima tesem continent pezü-i odangogo saka kecha lima
nung ah kü tenüng memelenshi, saka Passport nung koma zülua
lir yamaji agizük. Ano Jude ya ah kodaser Yehuda ta meyepzük?
Nisung tenüng Mathew nungi Mati, John nungi Yohan ta,
Corinthians nungi Korint, Thessalonian nungi Tessalonika ta
meyipzükbajia shidakbo masü saka asen olasü nung amshia
arudagi.  Tejen Lai nung ah Joshua agi Yehusua ta, Job agi Yob
ta, Jonah agi Yona ta, Malachi agi Malaki ta eshikabo melen saka
Levi, Ruth nungi tenzüker Nahum tashi nung timbaka memeleni
lirh. Nisung tenüng masüba Geneses agi Lipok ta, Exodus agi Anitet
ta, Numbers agi Züngdangba ta Judges agi Obendanger ta Ao nung
tetezü meyipzüka lirh. Yamaji English nungi Ao oshi nung ojang
tabet bushia meyepzüktetba asoshi par tenüng sangdi. Saka kanga
mejungi meyepzüktetba rongnung English ojang (word)
Lamentation agi Aiatai ta meyepzükba ya taiteba ji asütsü. Ao
spelling jia Aiatai masü Ayatai asütsü kechiaser Aia ta mejembir
saka Aya ta jembir. Lamentation ya Mangyim ajeb mesüra Mangyim
ken ta meyepzükba tabetba asütsü. Ayatai ji English nung Woe
dang ajar. Ayatai ji ajungben lendong, jepdaka koda masüba thia
nung alidang O sakloktsüba; exclamation!

Temeshi Lai nung Lamentation ta Lai kaket, tapu aser tekong
palala 24 nung shia angur aser Woe ta Lai tekong palala 100 tashi
nung shia angur (KJVB). Iba English ojang ana, Lamentation aser
Woe ji asen Ao Temeshi Lai nung koma meyepzüka lir ta bushidang
nung yamai angur.
English ojang “Woe” Ao nung “Aiatai” ta meyepzükba etem Lai tekong
98 tashi nung yamai zülua angur.
Züngdangba 21:29 Woe – Aiatai
1 Samuel 4:7 Woe – Aiatai
1 Samuel 4:8 Woe – Aiatai
Yob 10:15 Woe – Aiatai
Tenüngsang Ken 120:5 Woe – Aiatai
Apijemtsü Shin 23:29 Woe – Aiatai
Sayutsünger 4:10 Woe – Aiatai
Sayutsünger 10:16 Woe – Aiatai

(Maneni asüng adok nung...)

ENGLISH OJANG LAMENTATION JI AO
NUNG AIATAI NA?

~ T. Meren Paul, Lower PR Hill, Kohima

Tatem Maka Taküm
1 Yohan 5:13

Asenok tekümtet takümji tetenzükba temoatsü
lir. Tanü Lai jagi Khrista akaba tetezü taküm akaba
ta sayur, kechiaser takümji techir dak lir. Iba
taküm tongtipangji tanelaren lir aser ibaji agütsü
kechiaser shirnokisa amanger ajak nem Pa taküm
agütsütsü asoshi Kibuba Yisu asü aser shia aru.

Tanü Lai jagi iba takümji "teti tatem makaba
taküm" ta sayur. Ano o ka nung "teti tatem maka
takümji" Tsüngrem maongka ta ashitsü akok.
Taküm nüngdak ajakji meküta Adam dangi aor
shibai pa menen asoshi tasüba timtem angu. Adam
tashi meiti küma pa shi temang asütsü tenzük.
Saka asüba tetezü langzüktsü mokoki akümba
masü. Iba tetezü pilaba. Asüba ajanga tanela aser
takümji shi temang nungi pilar aser temangji
shizüka aor. Tanelaren asübajia Adam temenen
ajanga adok. Pai temenen mena nung Tsüngremi
pa Eden nungi aridok. Nisung aser Tsüngrem pila
aser Tsüngremi pa sobutsütsü asoshi temelen ka
magütsü asübo  Adam teti asoshi sür lila.

Te ti  tatem maka takümji tetenzük aser
tatembang maka. Asenoki ibaji amangba second
nungji agizüker kechiaser idakjisa Khrista aita
alir. Melentepba ajanga asenok tasü nungi
Tsüngremer taküm kadaktsür. Teti takümji
tetenzük lir saka tatembang maka. Asenok
temenen tatokba asoshi amangba second nungi
asenok taküm alitsü tenzüker. Ozüng raksaba
aser temenen ajanga asenok tasü liasü, saka
Tsüngremi pei chir sempet agütsüba ajanga
asenok taküm lidaktsü. Tsüngrem chir dak
amangba anogo nungi teti tatem maka taküm aser
teti taküm anapronglaji tenzüker.

Iba taküm tejangja alibaji lemang ana nungi
jangjatsü akok. Mezüngbuba aser tongtipangtibaji
Tsüngremi Pa O nung nangzükba ama tamang
kateta aliba ajanga lir.

Tanabuba kuliji nisung shia taküm libaliro
aser mapa, chiyongtsü jangraba, mapa inyakba,
mapa inyaktsü mulungtetba aser jakla ajanga kuli
sayur.

Oba, Nai Ne chir ajanga taküm agütsüba asoshi
Ne tenüng asanger. Ne tenangzükbatem nung ni
mulung lemtetta ali nung ni iba taküm kar ta ni
metet.

England nung Arogotemi 'God Loves You' tour atema renemer

Yaküm ExCel London nung Rev. Franklin Graham-i sayutsüngidang tangokba noksa nung
angur.

September 08, 2026: Taruba
ita Manchester nung 'God
Loves You' tour atema North
West tesem balala nung aliba
Arogo 600-i renemdar; Co-op
Live arena nung ayongzükba
sentong nungji sayutsüngir Rev.
Franklin Graham-i Tsüngrem O
jembitsü.

'God Loves You Tour' ya
October 3 nü Manchester nung
agitsü lia region tesem ajaklen
Arogotemi züngsemtem dang
pei kinüngertem, medemertem
aser kiyongertem ajungshia iba
sentong nung dendaktsütsü
ayongzüker, ta Billy Graham
Evangelistic Association
(BGEA)-i metetdaktsü.

Iba sentong nung Franklin
Graham-i Tsüngrem O jembiba
dak alia Grammy Award
asemben angusang Michael W
Smith, osangtajung kentener
Charity Gayle aser British
nunger Khristan rapper Faith
Child nungeria shilem agitsü.

BGEA-i, 2022 küm mezüng
UK nung God Loves You tour
agiba sülen tang agi 9benbuba
UK nung 'God Loves You Tour'
sentong ya agitsü. Tamalen
London, Liverpool, Birmingham,
Glasgow aser Sheffield
yimtitem nunga iba sentong agia
liasü.

BGEA CEO, Franklin
Graham-i, pai Manchester-i
tanaben meyipa oner, kechiyong
akhidang nungi par kibong iba
yimti den tesendaktep lir, ta ashi.

Pa tebu, Billy Graham-i 1961
küm Manchester nung
sayutsüngia liasü.

"Ni Manchester nung
sayutsüngitsü jangrar. Iba yimti
ya jangratemtsüka aser küm 65
tejaklen küboi sayutsüngiba
tesemi aotsüji maongka tajung
ka lir," ta pai ashi.

Franklin Graham-i,
Manchester yimti kanga
melenshiogo ajisüaka Tsüngrem
O bo kodanga memelenshir, ta
ashi.

"Tanü AI putu aser alima
nung osangtsüsang tai aika
prokba mapang ka nung nisung
aikati ochi aser tiyazü
mebendangteter. Ochiji
Tsüngremer ajaso chir, Yisu

Khrista dak angutsü. Paji dang
lenmang, atangji aser taküm
(Yohan 14:6). Ni iba
osangtajung ya Manchester
nung aliba nüburtem den
lemsateptsü yongyar," ta pai
ashi.

Iba sentong agiba aonungji
Yisu Khrista agizükertem
anepalutsü atema BGEA-i local
Khristantem nem training
agütsüdar.

Ivy Church Manchester
nung pastor, Anthony Delaney-
i, ozü Arogo nunga lanurtem
aikati taküm nung tetezü aser
teimla bushir, ta metetdaktsü.

Manchester nung amenoka
aliba charity Redeeming Our
Communities tentetsang, Debra
Green-i, nisung aikati taküm
nung nükjidong, maitsü aser
teimla bushiba mapang ka nung
Manchester nung iba sentong
ya agitsü, ta metetdaktsü.

Laisa, "Tang Manchester
nung tenüngdaktibaji teimla lir,"
ta ashi.

"Iba tour ya ajanga
Khristantem nem maongka
agütsütsü. Na meimer, na
mamatok aser Yisu Khrista dak
teimla lir ta osang sangoktsütsü,"
ta laisa shisem.

2024 küm osangbener den
jembidang Graham-i, tesüiba
küm aika tsüngda UK nung
sobaliba tsütsü temelenshi tulu
adokogo, aser tang lanur ajak
den Khrista osangtajung
lemsateptsü kanga nüngdaka
kümogo, ta metetdakja liasü.

Yaküm Germany yimtiba,
Berlin nung BGEA Evangelism
Congress agiba mapang nung
Franklin Graham-i Europe nung
Khristantem dang Khrista
osangtajung sangdongtsü atema
metsübutsü aser maaktsü
ayongzüka liasü.

Yaküm June ita nung ExCel
London nung BGEA-i
ayongzükba sentong nunga nisung
17,000 shi aden aser Graham-i
sayutsüngiba sülen noklang aikati
Khrista agizüka liasü.

September 08, 2026: Goa
Cabinet nung anti conversion
bill agizüka liasü, ajisüaka tan ita
tetenzüklen state assembly
senden nungbo iba bill ji
mebenok.

August 31 nü tzüngluruwa
mongpu senden tenzüktsü lia
Chief Minister Pramod Sawant
den MLA tem aika senden
amenba mapang nung iba bill
mebenoktsü telemtetba agi.

August 6 nü cabinet-ibo The
Goa Prohibition of Unlawful
Conversion of Religion Bill, 2026
agizüka liasü aser anogo
asemnü (August 31-September
2) assembly senden aliba
mapang nung benoktsü
tebilemba liasü.

August 31 nü
osangbenertem den jembidang
Calangute nungi MLA Michael
Lobo-i, sorkari cabinet ajanga
iba bill benoktsü kanga aritepa
liasü, ta ashi.

Lobo-i, "Iba Bill ya
mebenoktsü. Iba (bill) ya
jungjunga asadangtsüla aser
ajaki melungtepa agizüktsüla.

Iba bill ya jungjunga angatettsü
nüngdaker. Kechi ataloker ibaji
tai. Nisung ajak tamangji
tongtibang aser yimsü ajak
akhümtsübutsüla. Goa atema
kechi tajung, iba atemaji o
lemteptsü nüngdak; lenmang tai
nung jajadar," ta ashi.

BJP sorkar pusemer
Independent MLA Aleixo
Reginaldo Lourenco-ia, iba bill
agiena atatsü atema senden
nung lemtet; iba bill ya
menüngdak, ta metetdaktsü.

Lourenco-i, "Goa nung
yimsü meyipdaktsüba
mataloker. Iba dak sendakba
data mesüra statistics mali.
Anungji kechiba iba ozüng
nüngdaker? Goa ya tesünep
aliba state ka aser yangi
nüburtem tesünep nung lia arur.
Anungji kechiba iba tesünep
raksatsütsü? Ni sorkar
pusemer, ajisüaka iba onük (anti
conversion) nungbo ni sorkar
pu-masemer," ta ashi.

Anti conversion draft bill
nungji ozüng alema yimsü
meyipdaktsüba nung

aibelenertem taküm piyong
tepuokdak ayutsü, senchi ishiba
agia 50,000 tashi achitsü aser
takoksa angur nem temenok sen
lakh 5 tashi agütsütsü lateta lir.

Iba dak alia item ama ken o
nung aibelener putirtem,
karmkandis aser maulvis-a küm
asem nungi 10 tashi tepuokdak
ayutsü. Ano tanurtem,
tetsürtem, matamabensartem
mesüra Scheduled Caste/Tribe
nisungtem yimsü meyipdaktsüra
küm 5 nungi 14 tashi tepuokdak
ayutsü aser senchi lakh 1 tashi
achitsü.

Draft bill nungjisa yimsü
meyipnertemi anogo 60 jelia
district magistrate nem osang
metetdaktsütsüla aser pei sasa
melungteta yimsü meyiper ta
sangdongtsüla.

Goa nung Catholic Arogo
aser opposition party temi iba bill
ya agientsü takhangba agüja
liasü. Goa nung nütsüng shilem
35 bo Khristantem aser Muslim
nungertem lir.

Council for Social Justice &
Peace aser Catholic

Association of Goa nati külem
sangdong ka ajanga, iba ozüng
ya ajanga adianu kati ka anema
apusotsü, kiyongeri kiyonger
anema apusotsü aser yimsü
balala amangertem tsüngda
rara adoktsü, ta metetdakja
liasü.

Congress MLA Carlos
Alvares Ferreira-ia, 2027 küm
assembly elections jakdang iba
ozüng ajanga yimsü nung
ajemdaker telemsa
adokdaktsütsü, ta ashi.

Paisa, state nung yimsü
meyipdaktsüba ken o ka danga
mali, ta ashi.

Goa Forward Party nungi
Vijai Sardesai-i, iba bill ya
nütsüng ajema alirtem anema
amshitsü; iba bill ya nisung ka
yimsü temeden anema lir, ta
ashi.

Paisa, Goa nung sobalibaji
tangar dang nungi khenyongi
balaka lir, anungji BJP-i
yimsüsüba tanga state tem nung
aliba telemsa adokdaktsüba
ozüngji yangibo mebenshitsüla,
ta metetdakja liasü.

Goa state assembly nung anti-conversion draft Bill mebenok

OLONG PAITEP   # 7643 TELANGZÜBA

OLONG  PAITEP # 7644

AO OSHI ANGAZÜKDAK:
TANÜ ANGAZÜKTSÜBA OJANG

Ajokanüa

(adj) tangari mezüngmeshitsüsa aliba (worthless living)
* Tsürabur tajung chir aika peisasa ajokanüa alir.

Ahepana

(adj) tila teri (small matter)

* Lokti nung ahepana ajak nungbo tai maputsüla.

NAI-A YA METETTER

LANGTSÜNGLEN :

1. Sayu, 2. Teb, 4. Kimong,

6. Lungkak, 7. Milak, 9. Zünga,

10. Temopu, 12. Walu, 14. Ali.

TIPLEN :
1. Semtu, 3. Lepko, 5. Bilem,
8. Ulu, 10. Tsüngpang,
11. Tesangwa, 13. Aoksa, 15. Putir,
16. Yipru.

TIPLEN

1. Nisung jenti - (5)

4. Tsük rudenba - (5)

6. Temzüng tesashi - (5)

8. S_ _ _ i - (3)

9. Nisung rongnung telemsa - (3)

10. Anogoshi - (4)

12. Ajanga aor - (4)

13. Tsük rizüngdak - (3)

14. Tebang nungi adokba - (3)

16. Süngdong tatembangtiba - (5)

17. Meputep - (5)

LANGTSÜNGLEN

1. Tenük telong - (9)

2. Committee dang ajar - (5)

3. Yagi ki okdoker - (7)

5. Yim lenmang - (5)

7. Temoatsü keter meyipa aruba - (9)

11. Kanga junga menemba - (7)

12. Kenyongi majinü - (5)

13. Rong kanga tulu - (5)

1 2 3 4 5

6 7

8

9 10 11

12 13

14

16 17

Shillong, September 8, 2026
(Agencies): India Vice President
C. P. Radhakrishnan-i September
7 nü Meghalaya nung Rs 1,010
crore tema alang mapatong balala
inyaktsü atema lung azünga
yutsüogo.

Maparen balala ya water
supply, road connectivity,
healthcare aser power
infrastructure atema lir aser
Meghalaya nung essential
services akangshitsü aser
connectivity tajungba akümtsü
nükjidong nung inyaktsü.

Iba package nung mapatong
tulutibaji New Shillong Water
Supply Scheme, Phase II (Part
A) lir aser Rs 850.58 crore
endoka yanglutsü.

Vice President
Radhakrishnan-isa Umngot nung
110-metre bridge atema lung
azüngtsüogo. Iba mapatong ya
Rs 21.86 crore shi endoka
yanglutsü.

Maneni, paisa 13.50-km
Umsen-Barapathar road atema
lung azüngtsü aser iba nung Rs
56.01 crore endoktsü.

Healthcare sector tsütsü Civil
Hospital, Shillong nung 30-
bedded AYUSH facility ka
amenoktsü aser iba nung Rs 10
crore endoktsü.

Meghalaya Chief Minister
Conrad K. Sangma-i Vice
President Radhakrishnan
pelashishia agizükdang item
mapatong ajanga Meghalaya
nung water, road, healthcare aser
power infrastructure akangshitsü
aser sorkari azükaru aliba state
akümtsü mangdang nung shilem
tulu agitsü ta ashi.

Imphal, September 8, 2026
(Agencies): State sorkari hills
aser valley nung village
volunteers mesüra Meitei group
Arambai Tenggol tenokdangba
agüja mali aser police-i item
teloktem dak sendakba atema
ken o tem benoka mali ta Manipur
Chief Minister Y Khemchand
Singh-i ashi.

Assembly nung Opposition
MLA K Ranjit Singh-i onük
benoka lemsatepdang "May 3,
2023 nü Manipur nung meimlai
aliba lendong atalokba sülen lanur
aikati prangpong abentsüsa
aküm" ta CM Khemchand-i ashi.

"Iba tatalokba sülen ozüng
alema inyaksangshiba atema state
sorkari ken o tem asadangdar.

Parnok karibo tajung bilema
inyak saka ozüng alema
inyakertem alitsü akok" ta pai
ashi.

Police-i village volunteer
groups mesüra Arambai Tenggol
nung adenba atema masü saka
ozüng alema inyaksangshiba
nung ajemdaker nisungtem apu
ta paisa shisem.

Iba mapang kijatem anema
ken o tem benoka aliba sorkari
meyipa magitettsü. Ken o shia
balaka asadangtsüla aser iba
asoshi mapang agitsü ta CM
Khemchand-isa ashi.

Nisungtem amakba, tashiyim
agi sen saruba, tepsetba aser
tanga ozüng alema inyakba ken
o nung madenba nisungtem

anema ken o mebenoktsü ta
Home Minister Govindas
Konthoujam-i nenshia ashi.

Sorkari ibala mapa
meinyakba lanurtem kümzüka
ayutsü tebilemtsü khuret lir ta
paisa ashi.

Arambai Tenggol ya Meitei
nunger telok ka lir aser Kuki telok
aikati parnok dak tai tongloktsür.

Tesüiba nung Arambai
Tenggol züngsem aikati ozüng
alema inyakba atema security
forces-i puogo.

2025 nunga Manipur
Governor Ajay Kumar Bhalla-i
ayongzükba sülen Arambai
Tenggol züngsemtemi
prangpong 100 tema bendanga
agütsüogo.

Radhakrishnan-i Meghalaya nung mapatong aika atema lung azüngtsü

Arambai Tenggol & village volunteers ozüngi noktakba teloktem masü

Guwahati, September 8, 2026
(Agencies): Gauhati High
Court-i Assam sorkar dang
Bengali nunger Muslim tsür kar
nem Rs 2 lakh temenok agütsütsü
tetuyuba agütsüogo.

Iba tetsürla ya bendanger ka
ta Foreigners Tribunal order ka
agütsü aser la nem iba anema ken
o benoktsü temelaba magütsüi
Bangladesh-i yokba atema GHC-
i interim compensation agütsütsü
tuyuogo.

Iba tetsürla ya Mumtaz
Begum lir aser lar kibongi High
Court nung habeas corpus
petition ka benoka liasü.

Justice Kalyan Rai Surana
aser Justice Susmita Phukan
Khaund na adenba Division

Bench kati
Nagaon Foreigners Tribunal

ajanga Begum ken o angadanga
lemtet agiba nung ashishitep
aser iba nung tribunal-i ozüng
lateta aliba ama mesüi inyakogo
ta ashi.

High Court-i la indang ken o
meyipa angadangang ta ashiba
sülen iba tribunal-i May 30 nü
Begum ya foreigner ka ta
sangokja liasü.

May 30 nü tetuyuba ya Begum
nem memetetdaktsü aser iba
sülen la apu ta High Court Bench-
isa ashi.

Begum-i tribunal tetuyuba
anema High Court nung ken o
benoktsü temeten magütsü
anungji Assam sorkari la nem

interim compensation ama Rs 2
lakh agütsütsüla ta tetuyuba
agütsü.

GHC-isa state sorkar dang
anogo 60 tsüngda sen agütsütsü
aser petitioner-i civil court ka
nungi teyari meshitsü akok ta
oshidang agütsü.

GHC division bench-isa iba
ken o nung Ministry of External
Affairs dendaktsüogo aser
parnok dang Bangladesh nung
tetsürla bushitsü aser India-i anir
arutsü tetuyuba agütsüogo.

Gauhati High Court-isa Home
and Political Department dang
tribunal-i May 30 nü tetuyuba
koba anogo aser kechi mapang
nung renem bushitsü tetuyuba
agütsüogo.

Bangladesh-i yokba tetsür nem Assam sorkari sen temenok agütsütsü

Air India Express-i parnok TalesOfIndia initiative nung shilem ka ama Khasi nunger Khneng
embroidery amshiba indang osang Meghalaya Chief Minister Conrad K. Sangma-i
lemsatepogo. Khneng embroidery ya art form balaka lir aser stitch shia dak otsü ka lir ta pai
ashi. Khneng ta asüba ya Khasi oshi nung "border" lir aser East Khasi Hills kübok Mustoh
village nung küm 200 jungnüa iba inyakyim benshia arur.

Abu Dhabi International Hunting and
Equestrian Exhibition (ADIHEX) 2026 nung
kangabo manguba white falcon ka Dh2.1

million ($571,000) agi yokdokogo. Abu Dhabi
auction nung United States nungi bener aruba
Gyr Pure Ultra White ka September 6, 2026 nü
yokdok aser iba ya auction nung falcon ka sen

teimtibai yokdokba lir.

Houthi teloki Saudi Arabia nung yimti pezü amak

LAND FOR
SALE

Aoyim, Lane-10 ; Total Sq. ft : 13070
320/sq.ft (Negotiable)
Contact: 7085985499

MEYIPA AGIR
29th August 2026 Tir Yimyim Olemsabang nung
"Aya! makmakshimaktsü" ta sür züluba Sl. No. 5
nung koba ni zülua ali, ibaji ni meyipa agir.

Sd/-
Lenda Jamir, Mkg.

Govt. High School
Mangmetong staf f  aser
kaketshirtem ajaki Wb.
Longrimendang Senior G/T,
Rongjui 5, 2026 anogo Kohima
nung State Teachers' Award
2026 konang tetushi ngutetba
asoshi tenüngsang agütsür.

Tarutsü anogotem nunga ne
temetetba aser shisatsü ne
wadang aser shisaluyimertem
atema Tsüngremi tali moajang
ta onok sarasadem.

From Staff & Students
Govt. High School  Mangmetong

Kyiv, Rongjui/Sept. 08
(Agencies): US yimjung ken
o jembir Steve Witkoff aser
Jared Kushner nati Russia den
rara tembangtsü indang
jembishinüba mapang
tebilemba tajung lemsatep, ta
Ukraine Tir  Volodymyr
Zelenskyy-i Mongulbarnü ashi.

Witkoff aser Kushner nati
hopta tatemlen Russia aser
Ukraine semdanga Zelenskyy
aser Russia Tir Vladimir Putin
den sensaksema liasü.

Ajisüaka item senden
nungya küm pongu buba rara
tembangtsü asoshi telemtetba
ka magitet.

Zelenskyy-i osangbener
dang WhatsApp media chat ka
nung, pai September ita US Tir
Donald Trump ajurutsü sentong
lir aser 'winter air defence
support package' ka atema
jembitsü nükjidong lir, ta ashi.

"Kushner-i jembiba yimjung
ken o aser shisa tasen ya kanga
tajung liasü," ta Zelenskyy-i
ashi.

Pai iba dak tali tejangjaba
mashi aser Kyiv-i US envoys
den külemi mapa inyaktsü
mulungtepogo ta ashi.

Ukraine aser Russia ya
rara tembangtsü atema par
mangdang nung tepila talang lir.
Talisa  anüdoklen Donbas
region nung Ukraine kübok
aliba tanüngba litsü-lika onük
ya lir, koba Moscow-i par
meyong ta ashir saka küm aika
kanga sashia rara aruaka iba
tesem magiteter.

Rara tembangtsü asoshi
yimjung lenmang bushiba ita aika
anendaka lir, aser Zelenskyy-i
tesendaktep asendenshitsü
meranga United States-i inyakba
atema pelar ta ashi.

Linük asem senden ka
amentsü asoshi renemtsü
atema Ukraine,  US aser
European ketdangsürtem

Kathmandu, Rongjui/
September 8 (Agencies):
Nepal aser kidanger Tibet
nung tzümetsüng tulu alua
nisung aika tepsetba den
nisung meyirejang aika samar
bushitepba mapang Nepal
nung tekümzükertemi
hydropower project tunnel
asem nung sabanger alirtem
kümzüktsü atema rangloker
inyakdar.

August 26 nü glacier ka
chirepa ayong ka nung
nongokba sülen Nepal-China
nung hydropower project 11
nongbanga liasü. Leshi aser
janatem agi item project tem
nung tunnel kikümbangtem
nembangja liasü.

"Taküm alirtem kümzüktsü
atema onok rangloker
inyakdar. Onok talisa Chilime
hydroelectr ic project  dak
rangloker  inyakdar,  kong
nisungtem sabanger alitsü ta
bilemer, kechiyong iba tesem
nung canteen, residency aser
chiyongtsütem liasü," ta linük
disaster authority tekolakba
Dharma Raj Upreti-i ashi.

Maneni team tem Upper
Trishuli 3A aser 3B projects

nung tunnel tem dak rangloker
inyaksangshidar, koba tunnel
ka agi sendaktepa lir,  ta
Upreti-i ashi. "Item tunnel tem
yagi pipes ajanga oxygen
yokogo, aser mapa takok ngua
inyaktsü asoshi hadir tasen
yokogo," ta paisa shisem.

Kasa mapang nung Nepal
Ato Kilonser Balendra Shah-i
tekümzükba maparen maneni
tang ama dang benoka
inyaktsü,  ta  tenangzükba
agütsüogo.

Hydroelectric project tem
nung samar aliba nisung 900
nungi 121 shibo item tunnel
tem nung sabanger alitsü ta
bilemer,  ta  army nungi
tekümzükertemi Hombarnü
ashi.  Kasa mapang nung
tangartem ya power plant tem
nung süaka tunnel telung nung
maliasü asütsü akok,  ta
parnokisa ashi.

Anogo ishika tsüngda
tekümzükertemi China nunger
ka densema nisung pezü
kümzükogo.

Iba lendong nung Nepal
aser Tibet na nung nisung
1,399 süogo aser nisung 5,400
dak tema samar bushidar.

ajuruteptsü, ta pai ashi.
Iba ama senden ya Turkey,

United Arab Emirates,
Switzerland mesüra tanga linük
temi ayongzüktsü akok. Yangji
tanga onüktem den külemi
Zelenskyy-i jang-o tzü ayokba
aser  energy infrastructure
indanga jembitsü imlar, aser
Ukraine atsüanem akatsü
renema lir.

Pr isoners of war
melenteptsü atema maneni
jembitsü nüngdaker, ta
Zelenskyy-i ashi.

"Jembiba kisüng masü saka
mapa kuma inyaktsü
nüngdaker," ta pai ashi.

US yimjung ken o jembir
temi semdangba mechi
mapang tatsüka anena atar ano
Russia-i drones aser missiles
amshia Mongulbarnep Kyiv
nung amakdang nisung asem
asü, ta Mayor Vitali Klitschko-
i ashi aser tesem balala nung
mi adok.

Yimti nung nisung 16 yiru,
ta  Inter ior Minister Ivan
Vyhivskyi-i ashi.

Iba mapang atongtepa süa
aliba ki tulu 14, dorm ka, school
ka, clinic ka, warehouses aser
tesem balala raksatsü, ta
ketdangsür temi ashi.

"Kyiv poksar aser
rongdoker," ta EU ambassador
to Ukraine, Katarina
Mathernova-i ashi.

Ukraine Tir  Volodymyr
Zelenskyy den sensaksemba
sülen U.S.  envoys Jared
Kushner aser Steve Witkoff na
Deobarnü Kyiv yutsür aoba
sülen Russia-i tanaben amak
tenzük, kong Trump
administration ajanga Ukraine
nung küm pezü ser tesadang
rara anendaktsütsü asoshi
maneni meranga inyaker.

US yimjung ken o
jembirtem mechi Moscow aser
Kyiv nati linük yimtiba nung

amakba anogo asem atema
anena liasü.

"US tir indang peace envoys
tem linük yutsür aoba den
külemi Putin-i Kyiv anema ano
kanga sashia amak tenzük," ta
Ukrainian Foreign Minister
Andrii Sybiha-i X nung ashi.

Sybiha-i tembar linüktem
dang Moscow maneni
nungshitsü aser  ballist ic
missiles khazüka yoktsü atema
interceptors agütsütsü
ayongzüka liasü, kechiaser
Kyiv ket nung item hadir kanga
ajema kumogo.

Jembishinü masüdang
Russia-i ammang sangwa
mebendangi Kyiv aser anasa
tesemtem nung jet-propelled
drones tekeraba amshia amak
tenzüka nisung aika tepset aser
inyaksangshi nung
tetsükdaktsü agüja liasü.

Moscow-i Kyiv aser
temeket region nung aser
Black Sea nung aliba
Chornomorsk rongnendak
military aser logistic targets
nung amak, ta Russian defence
ministry ajanga ashi.

Kyiv den ano tanga region
ti nunga amak, ta Ato Kilonser
Sergii Koretskyi-i ashi.
Northern Sumy region nung
Russian drones agi train ka
nung kongshiba sülen nisung
100 jungnüa ainshidaktsüogo, ta
pai ashi.

Black Sea nung Odesa
rongnendak tezülen market ka
nung amakdang nisung asem
yiru, ta governor-i ashi.

"Ibai Russia-i nisung takum
timba nem timtem agütsütsü
meranga amakba lir, kong
ballistic missiles, cruise aser
anti-ship missiles aser jet-
powered 'shaheds' amshi," ta
Zelenskyy-i X nung ashi.

Ballistic missiles tem tang
tashi nokdangtsü tasak lir, ta
pai ashi.

Dubai, Rongjui/September 8
(Agencies): Yemen nung Iran-
i teyari agütsüba Houthi teloki
Mongolbarnü Saudi Arabia
nung yimti pezü makogo, aser
iba mapang nisung 70 dak tema
yirutsüba den totzü asüngtetdak
balala nung mi adokdakja liasü.

Houthi telok, shirnoki linük
yimtiba densma Yemen nung
nüburtem aliba tesem timba
azüoka lir, parnoki ashiba agi,
parnoki Saudi nung tesem balala
makogo. Parnoki Khamis
Mushair yimti nung airbase ka,
Abha anasa Saudi Arabia
indang state oil company facility
tem, Yemen arrtsü nung Najran
yimti aser Temerem Tzüyim
tzüküm nung Jazan tesem drone
aser missile amshia makogo.

Saudi nunger
ketdangsürtemi item tesemtem
nung mi adokba
metetdaktsüogo aser ashiba agi,

tetsür aser tanur densema
nisung 73 yiruogo. Nisung aika
yiruba indang osang agütsüba
ajanga, United States aser
Israel nati Iran amak tenzükba
sülen Saudi Arabia tang
tesashitiba amakba sayur.

Saudi yimtitem amakba
sülen noksa tejangjatem
lemsatepogo. Houthi teloki
arrtsü nung parnoki Saudi
Arabia indang truck tem
amakba indang noksatem
lemsatepa liasü.

August ita tera süngjema
süiba sülen Gulf nung rara
tenzükshia, Iran aser US nati
kati ka maktep tenzükogo aser
iba ajanga alima ajunga nung
totzü jenjang ajungketa liasü.
Brent crude jenjang ya
Mongolbarnü 2% agi timba
kümogo.

Houthi teloki southwestern
Saudi Arabia amakba ajanga,

Middle East nung energy supply
tem dak kongshia alima ajunga
rongsenketzüng tamajungba
kümdaktsütsü akok.

Saudi Arabia-i anir Yemen
nung Houthi telok anema küm
tera dak tema rara arudar. Rara
ya tawa süngjemer liasü, saka
ceasefire ka benoker aliba
chirepogo aser Houthi teloki
Temerem Tzüyim nung rong
senzüsenpong amokmerena
arudar.

"Coalition-i iba kiralongrar
telok ya nokdangtsü atema
jenjang tapet agitsü," ta Saudi-i
aniba coalition otongdar Colonel
Turki al-Malki-i X ajanga
metetdaktsü.

Houthi otongdar Yahya
Saree-i, anüng ajanga Yemen
maka rara tamajungba
kümdaktsüba atema Riyadh
aitsüogo, aser Houthi teloki
telangzüba agütsütsü ta shiogo.

US envoys temi yimjung ken o jembitsü
tebilemba tajung lemsatep: Zelenskyy Nepal tunnel asem nung sabanga

alirtem kümzüktsü inyakteper

"Shisashir akümtsü asoshi anogoshia langka
tasen bendenloktsüla."

B I L E M D A N G A N G

Dimapur, Rongjui/
September 8 (TYO): 4buba
Late I. Pihoto Awomi
Memorial Trophy kanga takok
ngua tembangogo.  Iba
asayamung ya Nagaland
Cricket Association (NCA)
tawabangba kübok Dimapur
District Cricket Association
(DDCA)-i ayongzüka
asayaogo.

Asayamung nung final ya
Veritas aser  Esa Boys na
tsüngda asaya liasü, koba
Veritas-i run 68 agi kokogo.

Final nung mezüng batting
amenba sülen Veritas puri over
20 nung asayar 5 out ser run

175 yanglu. Ajisüaka run
arishiba mapang Esa Boys pur
asayar ajak over 15.3buba
nung out süatok. Parnoki ajak
senteper run 107 dang yanglua
asaya makok.

Asayamung shibangba
sentong nung Honorary
General Secretary,  NCA
Menguvilie Sakhrie alakteta
jaoker liasü. Sentong nung o
jembiba mapang pai asayartem
ajungshiba den asayartem aser
iba asaya ajangzükdaktsütsü
atema tebilembatem
angadangtsü asoshi pa indang
office teti dang lapoka lir ta
ashi.

Kasa mapang nung
asayamung ayongertemi NCA
ketdangpurtem aser
ketdangsürtem, DDCA
ketdangsürtem, asayamung
nung shilem agiba team tem,
team balala pusemertem
shirnokisa iba asayamung
takok asoshi teyari agütsüogo
parnok ajanga kanga kanga
pelaba, kasa sangdong ajanga
lemsatepogo.

Maneni DDCA-i, umpire,
scorer aser groundsmen tem
dang kanga pelaba
lemsatepogo,  shirnok
medeniang iba asayamung
takok ngua masayatetla.

Late I. Pihoto Awomi Memorial Trophy Veritas-i kokogo
Kohima, Rongjui/
September 8 (TYO): Kohima
District Football Association
(KDFA)-i 25buba Dr. T. Ao
Trophy aser Nagaland
Olympics 2026 atema Kohima
District Football Team shimtsü
asoshi züngoksema aliba KDFA
asayartem atema Open
Selection Trial ka ayongzüka
agitsü, ta ketdangsürtemi
metetdaktsü.

Selection trial ya September
11 nü 9 ako nungi tenzüka 12
ako tashi agitsü, ta kasa
sangdong ajanga metetdaktsü.

Temetettsü kaji iba selection
trial nung KDFA nung
züngoksema aliba asayartem
dang shilem agitsü melatsü.

Trial ajanga shimba
asayartem ya league selection
inyakyim ajanga mezüngbuba

shilem nung shimer aliba asayar
35 den adentsü. Iba sülen
Selection Committee-i
asayartem ajak asadangtsü aser
asayamung anaprongla nung
Kohima District tenüng nungi
asayatsü asoshi asayartem
shimtsü.

Selection Committee
züngsemtem yamai alitsü:

* Kevilebei Zashümo (AFC
'B' Licence) - Convenor

* Pezavitüo George Vizo -
Member Secretary

* Azho Sophie (AFC 'C'
Licence) - Member

* Vizovor Liezietsu (AFC 'C'
Licence) - Member

KDFA-i temsü aliba
asayartem dang iba maongka ya
takok tashi agitsü aser selection
trial nung shilem agitsü
ayongzükogo.

Rongjui/September 8, 2026
(Agencies):  India nunger
para archer  temi World
Archery Para Series Stage III
nung kanga junga asaya-a
tebur recurve aser compound
team-i gold medal angu aser
tetsür recurve team-i silver
medal ngua liasü.

Tebur compound team final
nung reigning world champion
Toman Kumar aser Shyam
Sunder Swami nati Iraq
nunger asayar Abbas Kadhim
aser Anwer Aldawod na 152-
139 agi koka gold medal
nguogo.

Toman aser Swami nati
tetenzüklen junga masayateti
mezüngbuba round nung 8 ka
dang nguteta liasü, saka iba
sülen arrow 12 akhaba nungi
point pongu dang monguteti
liasü.

Tebur recurve team final

nung Paralympic nung medal
ana ngur alisang Harvinder
Singh aser Vijay Sundi nati
Slovakia nunger asayar David
Ivan aser Denis Ivan na 6-2
agi koka gold medal nguogo.

Harvinder aser Sundi natia
mezüngbuba set  junga
masayateti 37-34 agi Slovakia
team nem kokdaktsü. Ajisüaka
tanungba set tem nung India
nunger tarep yagi tajungba
asayateta final asaya ya 6-2
agi koka liasü.

India tetsür recurve team
nung Bhawna aser Pooja nati
6-0 agi China team makokba
sülen silver  medal dang
nguteta liasü.

Tetsür  compound team
asaya nung Sheetal Devi aser
Payal Nag nata bronze medal
atema asaya saka tenati China
tsür Wang Huiting aser Gao
Fangxia na mekokteti liasü.

Rongjui/September 8, 2026
(Agencies): Hombarnü US
Open tetsür kija asaya nung
Coco Gauff aser world number
two Elena Rybakina nati pei
tata asaya koka quarterfinals
tongtetogo, aser kasa mapang
nung China tsür  Zheng
Qinwen-i kanga meranga
asayar Grand Slam trok koker
alila Iga Swiatek
tsükdaktsüogo.

Tebur kija asaya nung top
seed Alexander Zverev-i 6-2,
6-2, 7-6(3) agi Italy nunger
asayar  Luciano Darderi
kokogo. June ita French Open
akokba sülen Zverev ya Grand
Slam tanabuba akoktsü
meranga asayaba mapang lir.

Tetsür  kija asaya nung
fourth seed Gauff-i külem
America tsür Iva Jovic 6-1, 6-
4 agi kokogo aser la quarter
nung French Open champion

Mirra Andreeva den asayatsü.
Jessica Pegula, Emma

Navarro, Frances Tiafoe, Alex
Michelsen aser Ben Shelton
nunger sülen Gauff ya quarter
final-i aiba America nunger
asayar trokbuba kümogo.

tetsür kija asaya nungsa
Rybakina-i maneni kanga junga
asaya-a taoba mapang US
Open champion Naomi Osaka
6-1, 6-4 agi kokogo. Osaka ya
Achilles tendon yiruba ajanga
taoba round nungi timtema
liasü. La quarter nung Olympic
champion Zheng den asayatsü.

Tasembuba round nung
Madison Keys den asayaba
mapang deciding set nung 0-5
agi mekoki aliba nungi meyipa
tur asaya akokba sülen Swiatek
den asayaba mapanga Zheng
Qinwen-i mezüngbuba game
pongubo mekoki liasü saka
kanga meranga sayar tatem

nung asaya akok.
Tetsür kija asaya nungsa

Andreeva aser Anastasia
Potapova na asaya Andreeva-i
5-7, 6-4, 6-3 agi kokogo. Asaya
nung Potapova yiruba ajanga
tatemlen junga masayateti liasü.

Maneni Louis Armstrong
Stadium nung tebur kija asaya
nung Karen Khachanov-i 7-5,
4-6,  6-7(6), 6-1,  6-4 agi
Learner Tien akok, aser
Grandstand court nung Botic
van de Zandschulp-i ghonda
pongu kanga meranga asayaba
sülen 3-6, 6-7(0), 7-6(7), 7-6(3),
6-4 agi Arthur Gea koka liasü.

Hombarnüsa Belgium
nunger  asayar  Alexander
Blockx-i 6-3, 4-6, 7-5, 7-5 agi
Argentine nunger asayar
Francisco Cerundolo koka pa
indang career  nung tang
mezüngbuba Grand Slam ka
quarterfinal tongtetogo.

KDF team atema open selection trial ayonger

World Archery Para Series: India para
archer temi gold medal ana angu

US Open: Zheng, Gauff, Rybakina, Zverev nunger quarter-i iogo

Zheng Qinwen Coco Gauff Elena Rybakina           Alexander Zverev

